
1.0 LATAR BELAKANG PENULIS BUKU 

Ustaz Md Ghazali Ibrahim telah berkecimpung dalam bidang Faraid dan Pusaka lebih daripada 6 tahun dengan pencapaian dan sumbangan beliau yang berikut:

· Menyampaikan ceramah dan kursus berkenaan isu Faraid dan Pusaka samada dalam bentuk rundingcara, bengkel, kursus, seminar dan lain-lain. Malah sewaktu bertugas di Politeknik Sultan Azlan Shah, Perak dan memegang jawatan sebagai Ketua Penyelaras Unit Latihan dan Pendidikan Lanjutan saya telah menjemput beliau untuk menjadi Penceramah bagi kursus yang sama (pada tahun 2008)

· Telah melatih lebih 600 orang Perunding Pusaka

· Telah menyiapkan lebih 1500 Surat Wasiat Pentadbiran Pusaka

Pengkhususan beliau adalah dalam bidang Faraid dan Pusaka kerana seringkali pendapat dan pandangan beliau diminta di kaca television, sebagai contoh dalam rancangan “Tanyalah Ustaz” di TV9. 

Dari segi latarbelakang pendidikan, ustaz pernah menuntut ilmu pengajian Islam di Pakistan, Mesir, Jordan dan Baghdad dalam tempoh hampir 10 tahun (1987-1998). Beliau pernah berkhidmat sebagai Eksekutif Dakwah & Latihan serta Eksekutif Penyelidikan dan Pembangunan Syarie di Pusat Zakat Selangor (MAIS) lebih kurang 5 tahun (1999-2004)
Selain dari menulis buku ini, Ustaz juga telah menghasilkan buku lain yang berkaitan seperti “Kenapa Mesti Merancang Pusaka”, “Memberi Tanpa Diminta” dan satu buku berkaitan persediaan dan pengertian mengerjakan Rukun Haji ke 5 iaitu menunaikan fardhu haji, “Kembara Hati di Tanah Suci”

Kesimpulannya beliau merupakan tokoh agama yang saya kagumi kerana dari pengalaman bekerjasama dengan beliau, Ustaz sentiasa sudi berkongsi sedikit  ilmu yang beliau ada (memetik kata-kata beliau sendiri), sebagai pensyarah kita wajar mencontohi sifat rendah hati beliau dan seperti Allayarham abangnya Ustaz Asri, pandangan beliau memang dikagumi oleh semua golongan.

2.0 PENGENALAN 
Saya tertarik untuk membuat ulasan buku bertajuk “RM38 billion Pusaka belum dituntut” oleh Ustaz Md Ghazali Ibrahim kerana intipati buku yang membincangkan tentang:

1. Umat Islam perlu mempunyai kesedaran untuk mengurus harta pusaka

2. Kepentingan mempelajari Ilmu Faraidh

3. Implikasi sekiranya individu Islam tidak mengurus harta pusaka dengan sebaiknya

4. Bagaimana menulis surat wasiat, surat hibah dan surat harta sepencarian.

Bahasa yang digunakan oleh penulis adalah santai dan mudah difahami, oleh itu walaupun isi kandungan buku ini sebenarnya agak “berat” kerana ilmu faraid bukan merupakan suatu ilmu yang mudah dipelajari, namun cara penyampaian penulis menimbulkan sifat ingin tahu yang mendalam untuk terus mendalami ilmu ini. 

3.0
INTIPATI ULASAN
Dalam bab pertama Penulis mendedahkan tentang beberapa isu harta pusaka yang menyebabkan permasalahan serius dan yang tidak berkesudahan akibat kejahilan umat Islam itu sendiri. Umpamanya contoh kes sebidang tanah di Kg Baru, Kuala Lumpur amat terkesan di hati saya apabila Penulis menyatakan bahawa kaedah pengiraan waris yang selalunya akan bertambah dengan kematian dan bukan sebaliknya. Ini amat berbeza dengan pengiraan matematik mudah, di mana jika 10 ditolak 1 jawapannya mestilah 9. Namun hal ini berbeza dalam bab harta pusaka kerana menurut tulisan Ust. Ghazali :
...Dalam bab harta pusaka, bila berlaku kematian jumlah warisnya bukan berkurangan tetapi semakin bertambah. Mungkin yang mati tadi meninggalkan 10 orang waris. Bermakna penama telah bertambah kepada 159 orang.

159 orang cuba berunding lagi. Tiba-tiba mati lagi seorang, tinggal 158 orang. rupanya seorang yang mati tadi ada 4 orang isteri dan setiap satu isteri mempuntai 10 orang anak yang berbinkan almarhum.

Bermakna dari 159 orang berkurang sekejap kepada 158 dan kemudian ditambah 44 orang. Maka jumlahnya bertambah menjadi 202 orang dan begitulah seterusnya.

Penulis juga ada menyatakan tentang peranan Penama.   Apa yang menarik (walaupun sebenarnya suatu kisah sedih) ialah mengenai si Penama wang caruman KWSP yang tidak menunaikan tanggungjawab menyerahkan wang pengeluaran KWSP tadi kepada waris-waris si mati yang berhak menerima. Hal ini berkait dengan amanah, maka sekiranya seseorang Penama tidak mempunyai sifat tersebut maka amat malanglah bagi si waris yang sepatutnya berhak ke atas peninggalan si mati. 

Jawatankuasa Fatwa Majlis Kebangsaan telah memfatwakan bahawa Penama wang KWSP dan SOCSO hanyalah WASI iaitu Pemegang Amanah dan Pentadbir. Selaku WASI,  mereka boleh menerima wang si mati dari sumber tersebutuntuk dibahagikan kepada orang-orang yang berhak menurut pembahagian Faraidh.
Dalam bab kedua pula Penulis menyatakan bahawa untuk mempelajari Ilmu Faraidh kita mestilah terlebih dahulu mengetahui ilmu lain seperti ilmu Syara’ iaitu ilmu berkaitan Al Quran dan As Sunnah, ilmu Nasab yangmana kita perlu mengetahui ilmu berkaitan nikah/kahwin/cerai/talak supaya kita mengetahui tentang pernikahan yang sah agar dapat menentukan adakah waris layak menerima harta pusaka atau sebaliknya. Seterusnya ilmu Matematik kerana pengiraan Faraidh berhubung kait dengan pengiraan kerana ada nisbah-nisbah pembahagian tertentu yang telah Allah nyatakan sepertimana di dalam ayat 12 Surah Al Nisa’. Ilmu yang tidak kurang pentingnya untuk kita pelajari agar pengurusan harta pusaka lebih mantap ialah ilmu tentang zakat, waqaf, sedekah, wasiat, harta sepencarian, hibah, hadiah dan seumpama dengannya.

Dalam bab seterusnya Penulis telah membincangkan perihal kepentingan kita mempelajari Ilmu Faraidh. Sebagaimana kita menjaga kesihatan diri, sering dikatakan “Mencegah Lebih Baik Dari Mengubat”. Perancangan harta pusaka pun patut diaplikasikan konsep yang serupa. Mengapa? Kerana Kita Tidak Tahu Bila Kita Akan Mati... Oleh itu kita patut membuat perancangan teliti berkenaan harta yang kita ada agar dapat mencegah permasalahan yang mungkin timbul akibat kealpaan kita mempelajari ilmu ini.

Saya suka memetik lagi tulisan beliau iaitu sesungguhnya Allah swt telah memberitahu kita akan tanda-tanda kematian agar kita beringat, di antaranya ialah uban dah berterabur, mata dah kabur, gigi dah gugur, kulit dah kendur, makan nasi bubur, bermakna sikit lagi nak ke kubur.


Apa yang lagi menarik tentang buku ini adalah selain daripada mengupas tentang harta pusaka dan kaedah-kaedah pengurusannya seperti Faraid, Wasiat dan Hibah, Ust. Ghazali juga melampirkan sebagai bonus kepada pembaca buku ini contoh Surat Wasiat, contoh Surat Pengisytiharan Hibah dan contoh Surat Pengisytiharan Harta Sepencarian
Sebenarnya kita dituntut untuk menulis Surat Wasiat Pentadbiran Pusaka dengan melantik seorang WASI (boleh jadi individu yang amanah, atau badan korporat misalnya Amanah Raya Berhad) untuk menguruskan harta pusaka kita dengan sebaiknya. Melalui pengalaman saya menulis surat wasiat, amat sukar melantik seorang WASI dari kalangan individu memandangkan amanah yang dipegang adalah berat. Bayangkan apabila berlaku kematian, WASI mesti menjalankan amanah sepertimana dinyatakan di dalam surat wasiat sebaik-baiknya. Sudah tentu sebagai seorang WASI, beliau juga perlu mempunyai kemahiran dalam pengurusan wang agar segala tanggungjawab yang diamanahkan berjalan lancar. Maka lantikan WASI adalah lebih mudah jika ianya terdiri dari satu badan korporat yang mahir dalam bidang pengurusan harta pusaka. 

4.0
KESIMPULAN

Buku ini sangat berinformatif dan sesuai dijadikan bahan rujuk bagi kita umat Islam yang sentiasa ingin memperbaiki diri. Ini kerana Penulis tidak hanya membincangkan tentang hal wasiat, tetapi Impak dari pembacaan buku ini telah membuka minda pembaca untuk sentiasa meningkatkan amal soleh dengan harta benda yang ada sementara kita hidup. Harta yang dikumpul bukan untuk diwariskan semata-mata, tetapi yang lebih penting ianya adalah antara perkara yang kita bawa menuju ke Alam Akhirat selain dari doa anak yang soleh dan Ilmu bermanfaat yang diajarkan kepada orang untuk diamalkan.

Di antara impak lain yang dapat digarapkan secara ringkas hasil pembacaan saya ialah:

i)
dapat menyampaikan sedikit ilmu dari pembacaan kepada saudara mara dan sahabat handai 

ii)
sentiiasa bersedia untuk menambahkan ilmu tentang pengurusan harta dan merancang pusaka. Di mana pembacaan buku ini adalah susulan dari  menghadiri sesi kursus yang disampaikan oleh Penulis semasa  Kursus Mengurus Harta Pusaka di Politeknik Sultan Azlan Shah, Perak

 iii)
menyemai rasa insaf untuk sentiasa membuat persediaan menuju ke Alam Akhirat sebelum terlambat

iv)
kaedah untuk menulis surat wasiat, surat hibah dan surat harta sepencarian

Ulasan buku

